
IL-ĦDAX-IL PARLAMENT

KUMITAT PERMANENTI DWAR IL-KONTIJIET PUBBLIĊI

Laqgħa Nru. 13

L-Erbgħa, 28 ta’ Ottubru, 2009

Il-Kumitat iltaqa' fil-Palazz, il-Belt Valletta, fis-7:07 p.m.

MINUTI

Il-Minuti tal-Laqgħa Nru. 12 li saret l-Erbgħa 14 ta’ Ottubru, 2009 ġew konfermati.

THE CHAIRMAN (Onor. Charles Mangion):   Insellmilkom u ngħaddu mill-ewwel għas-suġġett li għandna fuq l-aġenda llejla.

PERFORMANCE AUDIT: RENEWABLE ENERGY SOURCES AND ENERGY EFFICIENCY IN MALTA.

THE CHAIRMAN: Nitlob lill-Awditur Ġenerali kif ukoll lis-Segretarju Parmanenti fil-Ministeru tar-Riżorsi u Affarijiet Rurali u lil xi uffiċjali li jistgħu jgħinu fid-diskussjoni sabiex jersqu madwar il-mejda.

Is-Sur Anthony C. Mifsud, Dr. Christopher Ciantar, is-Sur William Peplow, is-Sur   Anthony Rizzo u s-Sur  Antoine Riolo ħadu posthom madwar il-mejda.

THE CHAIRMAN:  Fir-rapport tiegħu l-awditur jgħid li n-national energy policy u  r-renewable energy policy li huma in draft form għadhom ma ġewx adottati.  Dr. Ciantar, tista’, jekk jogħġbok, tispjega r-raġunijiet wara dan?

DR. CHRISTOPHER CIANTAR (Segretarju Permanenti fil-Ministeru tar-Riżorsi u Affarijiet Rurali):  Grazzi, Mr Chairman. L-ewwelnett bibda billi nintroduċi l-uffiċjali li hawn preżenti li huma l-Inġinier Anthony Rizzo li huwa s-CEO il-ġdid tal-Malta Resources Authority (MRA) u l-Inġinier Antoine Riolo li kien is-CEO tal-MRA u li issa rtira u minn hawnhekk  nixtieq nirringrazzjah tas-sehem tiegħu.  

Irrid ngħid li bħala ministeru ilna responsabbli minn dan il-qasam interessanti għal dawn l-aħħar 20 xahar.  Aħna mill-ewwel ħadna rendikont ta’ dak kollu li kien qed isir u anke fassalna l-viżjoni tagħna li riedet bilfors tiġi riflessa fil-politika dwar l-enerġija.  Jiena nfurmat li fl-2006 il-ministeru ta’ dak iż-żmien kien ippubblika l-abbozz tal-politika dwar l-enerġija u rċieva l-kummenti mill-pubbliku.  Kien hemm public consultation fuq il-proċess u hemmhekk kien hemm elenkat fid-dettall, anke mir-reazzjoni tal-pubbliku, li l-politika ma kellhiex biss titkellem fuq il-policy imma anke fuq l-action plan, il-miżuri, l-inizjattivi li jridu jittieħdu biex titwettaq dik il-politika.  

Tajjeb ngħidu li sitt xhur wara li ġie abbozzat dak id-dokument u ħareġ għall-konsultazzjoni, il-Kummissjoni Ewropea nidiet konsultazzjoni dwar dak li aħna nsejħulu l-energy package li kien hemm b’mod ċar li l-politika li kien qed ifassal il-gvern ta’ dak iż-żmien fuq l-enerġija kien se jiġi effettwat b’dak li kien se jiġi diskuss u maqbul fl-energy package.  

F’Diċembru 2008 dak l-energy package ġie konkluż u aħna, li allura konna responsabbli għad-dokument dwar il-politika tal-enerġija, emendajna dak id-dokument biex ikun jirrifletti dak li ġie deċiż fuq livell ta’ kummissjoni.  Emendajnih, ħriġnih għall-konsultazzjoni, daħlu l-kummenti u nidejna wkoll il-proċess tal-istrategic environmental assessment (SEA) li huwa studju ambjentali li jsir fuq il-qafas ta’ viżjoni.  

Dak il-proċess issa jinsab għaddej sabiex jidentifika l-impatt ambjentali ta’ dik il-politika.  Sfortunatament l-avviż legali li jirregola l-proċess tal-SEA huwa marbut b’terminu ta’ żmien ta’ bejn 12 u 18-il xahar fejn fihom issir il-konsultazzjoni dwar l-iscoping, l-environmental report eċċ, u allura ma tistax tiġi ffinalizza l-politika qabel jiskadi dak il-proċess.  Nista’ ngħid li hekk kif ikun iffinalizzat dan il-proċess u nieħdu l-kummenti tal-pubbliku nkunu nistgħu nniedu  l-politika dwar l-enerġija li naturalment tinfluwenza wkoll il-pjan dwar ir-renewable energy policy.  Tajjeb ngħidu li bħala policy hija konformi ħafna mal-viżjoni tal-Unjoni Ewropea, jiġifieri diġà għandna dokument li jiggwidana, però ma jistax jiġi adottat qabel ma ngħaddu dan l-SEA process.  
THE CHAIRMAN:  Nistieden lill-Membri tal-Kumitat sabiex jagħmlu l-mistoqsijiet tagħhom.  L-Onor. Leo Brincat.

ONOR. LEO BRINCAT:  Sur President, napprezza l-kummenti li għadda Dr. Ciantar u nifhem il-mod kif sposta l-argument tiegħu, però jekk wieħed iħares lejn il-linja ġenerali ta’ dak li qal l-awditur – ovvjament l-awditur jista’ jikkoreġini jekk qed ninterpretah ħażin – isib li minkejja dan kollu, m’hemmx indicative signs jew linja ċara ta’ kif, min u minn meta ċerti azzjonijiet għandhom jittieħdu f’dan il-qafas anke jekk l-affarijiet jibqgħu mexjin kif proposti oriġinarjament mill-gvern.  Qed ngħid hekk għax għalkemm is-segretarju permanenti tkellem kemm dwar strateġija u anke dwar action plan, naħseb li waħda mill-weakest links li għandna f’pajjiżna, apparti dik tal-law enforcement – issa m’iniex qed ngħid għal dan il-gvern jew għall-gvern ta’ qabel – hija li wara li jsiru strategic plans li ħafna drabi jkunu tajbin, neħlu fl-implementation process.  U dan mhux biss fil-qasam ambjentali imma fi kwalunkwe qasam.  Għalhekk naħseb li huwa importanti li meta jkun hemm dawn it-tip ta’ skadenzi li jistgħu jiġu kristallizzati jkun hemm skadenzi biex ikun jista’ isir benchmarking mill-istakeholders kollha u anke mill-Awditur Ġenerali ħalli wieħed ikun jaf eżattament fejn wasalna.  Meta kien sar l-original plan fuq il-waste strategy mill-Ministru Zammit Dimech, kienu saru benchmarking u time scales, u naħseb li hekk għandhom isiru l-affarijiet ħalli anke individwu li ma jkunx tekniku fuq is-suġġett ikun jista’ jgħid li “dan” it-target intlaħaq, f’“dan” qegħdin 70% of the way u “dan”, għal raġunijiet li forsi huma ġustifikati, ma ntlaħaqx.  

Sur President, f’dan l-istadju aktar qed nagħmel appell milli suġġerimenti jew kritika partikolari, però xtaqt issa nagħmel osservazzjoni li aktar torbot mal-MRA innifisha milli mal-ministeru.  Kemm minn domandi parlamentari li saru u anke f’dan ir-rapport li qed niddiskutu llejla, joħroġ li kien hemm ċertu dewmien fil-proċess ta’ tħejjija ta’ policies minħabba allegat nuqqas ta’ riżorsi umani.  Jiena m’iniex wieħed minn dawk li nemmen li għandu jkollok a bloated organization, anzi għall-kuntrarju, kultant iktar ikollok effiċjenza meta jkollok konċentrament tan-nies, imma kemm fir-rigward ta’ din l-istrateġija u anke għal dak li ġej f’kuntest tal-climate report  li approva l-parlament, importanti li nkunu nafu kif l-MRA se tindirizza dawn id-demands li issa ovvjament se jiżdiedu fuqha biex tilqa’ mhux biss għal dak li saret kritika għalih jew analisi dwaru, imma anke dwar dak li issa se jkollha ġġorr bħala responsabbiltà minħabba l-implimentazzjoni tal-climate change.  Xtaqt li jkollna ftit ħjiel dwar dan u ngħid għaliex, għalkemm jekk qed niddevja, Sur President, nitolbok tikkoreġini.  

Illum l-alternative energy, is-sustainability u l-climate report huma b’mod jew ieħor huma interlinked għax ittieħdet deċiżjoni, li aħna fil-prinċipju ma nsibu l-ebda diffikultà dwarha, li l-climate unit li kien hemm il-Malta Environment and Planning Authority (MEPA) u li at one stage kienet se tkun aġenzija għaliha imbagħad kienet se taqa’ taħt il-ministeru, tkun taħt l-MRA.  Il-problema li qegħdin naraw aħna hija li jista’ jkun li jkun hemm logistical problems għax dawn diġà qegħdin overstretched.  Forsi hawnhekk l-uffiċjali preżenti jkunu jistgħu jagħtuna ħjiel jekk dan il-climate department hux se jkun qiegħed hived off għalih jew jekk hux se jkun hemm inter-operability jew inter-exchange ta’ duties bejniethom, multi-tasking, biex ikunu jistgħu jiħħendiljaw id-diversi portfolios u areas li naf li jaqgħu taħt il-brief pjuttost eżawrjenti li għandha l-MRA.  

DR. CHRISTOPHER CIANTAR:  Għar-rigward tat-targets anke biex jgħinuna għall-benchmarking, naħseb li mill-feedback tal-consultation process b’mod ġenerali, l-istakeholders u anke l-poplu in ġenerali, jistenna li jkun hemm element ta’ benchmarking biex wieħed ikun jista’ jkejjel kontrihom.  Nikkonferma li l-istrateġija dwar l-immaniġjar tal-iskart tal-2001 kienet tidħol fid-dettall anke b’target dates li kien hemm fuq l-inizjattivi varji.  Kien hemm madwar 63 inizjattiva li kienu kollha assenjati f’dipartiment jew ministeru u anke b’target dates partikolari.  Tajjeb ngħidu li filwaqt li naqblu fuq it-target dates, meta tkun qed tfassal l-istrateġija, jista’ jinqalgħu problemi li ma tkunx qed tarahom qabel.  U tajjeb li ngħidu li meta qed nitkellmu fuq enerġija nadifa, qed nitkellmu fuq infrastruttura daqsxejn imdaqqsa li żgur trid tgħaddi mill-proċess elaborat tal-ippjanar, ta’ studji ambjentali, eċċ. u jista’ jkun li anke waqt il-proċess innifsu ssib delays u dawk it-targets ma tkunx tista’ tlaħħaqhom.  Però, having said this,  aħna naqblu b’mod ġenerali li jkun hemm target dates ħalli anke għalina stess l-amministratturi nkunu nistgħu nimxu magħhom.  U allura l-kumment neħduh u nagħmlu mezz li jkun rifless fl-energy policy.  

Għar-rigward tal-kumment dwar il-human resources tal-MRA nista’ ngħid li l-awtorità hija responsabbli mis-setturi tal-enerġija, tal-ilma u anke tal-minerali.  Deċiżjoni riċenti tal-gvern kienet li s-settur tat-tibdil fil-klima ma jibqax taħt il-MEPA iżda jiġi assenjat lill-MRA.  F’uħud mil-laqgħat tal-bidu li jien kelli mas-CEO il-ġdid embarkajna biex nagħmlu l-organigramma ġdida ta’ din l-awtorità, awtorità li ma nħossx li għandha tkun elaborata ħafna, b’ħafna nies bħalma qal l-Onor. Brincat, iżda għandha tkun awtorità effiċjenti li tagħti servizz lill-pubbliku u tagħmel ix-xogħol li hu mistenni minnha.  Żgur li huwa kkontemplat li jkun hemm direttorat ġdid - l-isem mhux preċiż għax għadna qegħdin niffinalizzaw l-organigramma - li se jkun responsabbli mit-tibdil fil-klima u  mill-enerġija nadifa.  Naħseb li bir-responsabbiltajiet u  bl-obbligi li għandu l-pajjiż, anke minħabba l-Unjoni Ewropea, irridu norganizzaw ruħna u jkollna l-qafas regolatorju  kemm għall-operaturi privati li jridu jinvestu f’din it-teknoloġija kif ukoll għall-gvern innifsu.  U allura l-MRA għandha jkollha r-riżorsi neċessarji biex tkun tista’ timplimenta dawn l-obbligi ġodda.  Għaddejjin ukoll taħdidiet mal-ministeru tal-finanzi ħalli proprju jkun hemm l-allokazzjoni neċessarja sabiex inkunu nistgħu nembarkaw fuq din ir-riforma anke fi ħdan l-MRA.  Però forsi dwar din il-kwestjoni tal-HR capability jista’ jispjega aħjar is-Sur Riolo. 

INĠINIER ANTOINE RIOLO (Ex Chief Executive Officer, MRA):  Naqbel mal-Onor. Brincat fejn tkellem dwar time scales, milestones u affarijiet bħal dawn, but I want to point out li dwar din l-energy policy għamilna konsultazzjoni estensiva mal-istakeholders kollha u qgħadna attenti li din ma tkunx policy tal-MRA, imma policy tal-entitajiet kollha li għandhom stakeholding fl-enerġija bħal, per eżempju l-MEPA u l-Enemalta li kollha tlabnihom jagħtuna l-policy tagħhom fejn hemm overlapping fl-enerġija.  Dan kollu jieħu into account dawn is-submissions kollha biex nistgħu ngħidu li din hija a national policy u mhijiex a sectoral policy.  

THE CHAIRMAN:  Din l-organizzazzjoni li qegħdin taħsbu fuqha se tkun tiġbor l-istrutturi kollha li għandhom x’jaqsmu mar-renewable energy u mal-energy policy?  Għax x’imkien fir-rapport kien hemm kumment li the whole policy hija mferrxa bejn diversi ministeri.  Kif se jiġi rrealizzat il-koordinament li jgħinek tilħaq it-target li tkun iffissajt?  Din trid tkun all embacing, fis-sens li se tkun forma ta’ one-stop-shop? Lejn  xiex qegħdin timmiraw?

DR. CHRISTOPHER TANTI: Idealment l-owner tal-policy huwa l-ministeru u allura għandu jkun il-ministeru li, biex ngħidu hekk, jaġġorna l-politika dwar l-enerġija nadifa.  L-MRA hija r-regolatur li tissorvelja li dak kollu li qed jiġi propost, sew mill-privat kif ukoll mill-gvern, huwa konformi ma’ dik il-politika u anke qed tfassal il-qafas regolatorju li jkun hemm bżonn ħalli s-settur tal-enerġija jkun jista’ ikompli jaħdem. Jiġifieri l-MRA bl-ebda mod mhi se timplimenta xi miżura ta’ ġenerazzjoni ta’ enerġija.  L-MRA hija biss ir-regolatur biex tara li s-settur tal-enerġija qed jaħdem skont il-politika u l-pjan tal-gvern.

THE CHAIRMAN:  Imma paġna 9 tar-rapport tgħid li:

“The implementation of the renewable energy policy in Malta does not fall under the responsibility of one particular entity or body.  Various Government Ministries and entities as well as the general public are all actively involved in the implementation process.”.

Issa dawn kif se jkunu koordinati?  Għax fl-aħħar mill-aħħar jekk wieħed għandu policy u l-ieħor forsi għandu oħra, jiġri bħas-soltu fejn dak li jkun ikollu bżonn permessi u liċenzji minn dipartiment varji.  Hemm il-ħsieb li jkun hemm xi forma ta’ integrazzjoni fil-politika, kemm fid-drawing up u iktar u iktar fl-implimentazzjoni tagħha?

DR. CHRISTOPHER CIANTAR:  Iva, hekk huwa l-ħsieb.  Ovvjament min jixtieq jimplimenta proġetti ta’ enerġija nadifa bħal, per eżempju mill-iskart li huwa riżorsa li minnu niġġeneraw l-enerġija nadifa ….  F’dan il-każ qed tiġini f’moħħi l-WasteServ.  Jekk il-WasteServ għandha infrastruttura li se tiġġenera l-enerġija nadifa, hi tkun trid tirrikorri għand l-MRA biex din tkun tista’ toħroġ il-permessi neċessarji ħalli dik l-enerġija tkun tista’, per eżempju, titpoġġa fuq il-grid.  Naturalment jista’ jkollok entitajiet oħra li jkunu se jiġġeneraw l-istess enerġija u anke hemmhekk tkun trid tirrikorri għall-MRA.  Jiġifieri l-aspett regolatorju se jkun miġbur taħt din l-awtorità.  

THE CHAIRMAN:  Imma l-proċess ta’ implimentazzjoni imbagħad jaqa’ ukoll taħt istituzzjoni waħda?  Insa l-MRA li tkun qisha r-regolatur, dik nifhimha, imma l-implementation… ?  Ħalli nsemmi każ prattiku.  Persuna stallat photovoltaic (PV) system id-dar tagħha, applikat għand l-MRA, ġabet il-permessi kollha nkluż tal-MEPA, waħlulha l-meter tal-feed-in u kollox però qed jiġri li meta jmur il-meter reader biex jieħu r-reading tal-actual, jieħu reading wieħed tal-consumption u ma jeħux tal-feed-in bil-konsegwenza li l-Water Services Corporation  (WSC) xorta tinsisti li l-kont jitħallas kollu.   Wisq probabbli hija sempliċement break fis-sistema amministrattiva, m’iniex qed ngħid li qed issir intenzjonalment, imma at the end of the day il-konsumatur li jkun għamel investiment personali ma jkun ħa rebate ta’ xejn u fil-fatt qed jiġi ppenalizzat  għall-inizjattiva li ħa. Jien hawnhekk għandi d-dokumenti kollha u nista’ ngħaddihomlkom ħalli taraw il-problema li jinsab fiha dan l-individwu li minkejja dak kollu li għamel, mhux talli mhux qed jitnaqqslu l-kont talli qed jiġi mhedded li se jaqtgħulu s-servizz tad-dawl għax qegħdin jgħidulu li mhux qed iħallas.  Li rrid ngħid jien huwa li dan it-tip ta’ nuqqas ta’ koordinazzjoni, lill-indivdwu ma jagħmillux kuraġġ li jieħu l-inizjattiva biex jirrikorri għal alternative sources.  Għalhekk jien qed nistaqsi jekk hux se jkun hemm struttura waħda li l-individwu jkun jista’ jirrikorri lejha u jkollu r-riżultati jew ir-risposti li jkun qed jitlob.

ONOR. AUSTIN GATT (Ministru għall-Infrastruttura, Trasport u Komunikazzjoni):  Sur President, ippemettili nagħmel intervent jien hawnhekk.  Din mhijiex xi ħaġa tal-MRA imma hija ovvjament nuqqas min-naħa tal-meter reader li mhux qed jagħmel l-obbligu tiegħu.  Il-meter readers li jmorru jaqraw għandhom clear instructions li meta jaqraw ….  (Interruzzjonijiet) Tista’ tgħaddihom lili u nsolviha jien.  Jiġifieri it’s a human failure which occurs everywhere.  

THE CHAIRMAN:  Jien m’iniex qed insemmi dan il-każ b’sens ta’ kritika imma meta jiġri hekk lil dak li jkun se jieħu inizjattiva, tiskoraġġih.  I know that it is an administrative thing imma ta’ min wieħed jaraha ftit.  

Il-Ministru Pullicino.

ONOR. GEORGE PULLICINO (Ministru għar-Riżorsi u Affarijiet Rurali):  Sur President, xtaqt anke jien ngħaddi kumment fuq dan il-punt.  Kif qal tajjeb il-Ministru Gatt, hija r-responsabbiltà tal-Enemalta li tara li jkun hemm il-cross billing f’każijiet bħal dawn u jekk l-Enemalta tonqos milli tagħmel dan, il-konsumatur  – insa l-politika dwar it-tibdil fil-klima - dejjem jista’  jirrikorri għand l-MRA, being ir-regolatur, sabiex tiġbed l-attenzjoni tal-Enemalta.  Kien hemm diversi każijiet fejn persuni irrikorrew għand l-MRA u din min-naħa tagħha nvestigat il-każijiet u tat instructions lill-korporazzjonijiet rispettivi biex isegwu r-regolamenti.  Issa ħalli ngħaddi biex inwieġeb għal żewġ punti oħra.  

L-ewwelnett nixtieq nikkoreġi lill-Onor. Leo Brincat u ngħidlu li qatt ma kien hemm il-ħsieb li l-unit dwar it-tibdil fil-klima jkun jagħmel parti mid-dipartiment.  Kien hemm biss żewġ konsiderazzjonijiet; kien hemm proposta tal-kumitat li waqqaft sabiex ivara dokument għal dak li għandu x’jaqsam mal-mitigazzjoni għal tibdil fil-klima fejn dan, fir-rapport tiegħu li huwa pubbliku, kien issuġġerixxa li jkun hemm aġenzija.  Meta eventwalment dak id-dokument ġie diskuss mill-Kabinett, il-Kabinett għal raġunijiet varji deherlu li aktar milli jkun hemm aktar aġenziji, jagħmel aktar sens li unit bħal dan ikun fi ħdan l-MRA bħala diviżjoni speċifika li trid ukoll tara – biex nirrispondi l-mistoqsija tal-Onor. Mangion – li jkun hemm l-implimentazzjoni ta’ dawk il-proposti kollha li huma elenkati, liema proposti huma wkoll f’lista prijoritarja u li għandhom time line.  Dak il-unit fost affarijiet oħra jrid jara – kif anke jgħid tajjeb hawnhekk ir-rapport tal-awditur – li jintlaħqu l-miri definti fid-dokument  tal-istrateġija mid-diversi entitajiet u li jiġbed l-attenzjoni jekk ikun il-każ.  Bħalissa għaddej ix-xogħol għat-tieni dokument f’dak li għandu x’jaqsam mal-addattazzjoni għat-tibdil fil-klima u eventwalment dan l-istess unit se tkun ukoll il-unit li jieħu ħsieb li jara li d-diversi entitajiet jieħdu x-xogħol biex jimplimentaw dak li jkun hemm.  Ħalli nagħti eżempju.  

Nista’ diġà nimmaġina li parti mill-proposti li se jkun hemm fir-rapport dwar l-addattazzjoni hija materja li għandha x’taqsam ma’ flooding.  Mela allura dak il-unit ikun irid jara li, per eżempju, it-taqsima tal-protezzjoni ċivili kif ukoll il-WSC u l-ministeru u d-dipartiment tas-servizzi li hu responsabbli mill-proġett tal-istorm flood relief ikunu mexjin skont il-programm li hemm.  Ovvjament ma jimplimentawhx huma, imma jaraw li dawk l-entitajiet kollha li huma responsabbli biex jimplimentawh mexjin skont dak li hu pprogrammat.

THE CHAIRMAN:  L-Onor. Alfred Sant.

ONOR. ALFRED SANT:  Jekk tippermettili, Sur President, nixtieq l-ewwel nistaqsi xi mistoqsijiet bażiċi fuq dan ir-rapport u allura iktar milli nindirizza lis-segretarju permanenti nixtieq nindirizza lill-awditur għax naħseb li ta’ min wieħed jikkjarifika ftit il-background tar-rapport.  

Dan huwa rapport li jekk qed nifhem tajjeb ġie inizjalat fuq inizjattiva tal-awditur.  Tista’, jekk jogħġbok, tagħtina l-background fuqu?

IS-SUR ANTHONY C.  MIFSUD (Awditur Ġenerali):   Aħna, minn żmien għal żmien, meta nkunu qegħdin nippjanaw ix-xogħol għas-sena li tkun ġejja, naqbdu suġġetti li jkunu ta’ ċerta mportanza nazzjonali u anke topiċi.  Irrid ngħid li dan ir-rapport kien ilu ftit li nbeda u jkopri l-attivitajiet kif kienu rappurtati sal-aħħar ta’ Marzu ta’ din is-sena.  Ir-rapport jinkludi tliet taqsimiet partikolari, waħda fuq l-isfruttar tal-enerġija alternattiva …

ONOR. ALFRED SANT:  Jimporta nwaqqfek ftit?  Jien nixtieq aktar background fuq id-deċiżjoni li ttieħdet biex isir dan ir-rapport.  Jiġifieri, x’kienu l-kriterji li wasslu biex isir dan ir-rapport?  Meta ttieħdet id-deċiżjoni li jsir dan ir-rapport?  X’inhuma l-kriterji li fuqhom tiddeċiedu li tagħmlu rapport?  Għaliex intgħażel dan is-suġġett u mhux suġġett ieħor, bħal, per eżempju, it-tmexxija tal-VAT?  Għandkom lista ta’ suġġetti li qegħdin tiħħendiljaw bħalissa fuq l-istess bażi?

IS-SUR ANTHONY C.  MIFSUD:   Iva, ix-xogħol jiġi programmat fl-aħħar tas-sena għas-sena ta’ wara ….  

ONOR. ALFRED SANT:  Il-mistoqsija tiegħi hija fuq il-mod kif tiddeċiedu fuq is-suġġetti.  

IS-SUR ANTHONY C. MIFSUD:  Rigward is-suġġetti, is-senior management tan-National Audit Office (NAO) jiltaqa’ u janalizza liema huma l-iktar suġġetti li jkunu ta’ rilevanza mil-lat ta’ performance audit.  

ONOR. ALFRED SANT:  U meta ġie inizjat dan ir-rapport?  Il-problema li qed nara hija din li filwaqt li jintqal li sar dan ir-rapport, ma jintqalx x’inhuma t-terms of reference tiegħu u minn min u kif sar, ħlief b’mod ftit vag. Allura jien nixtieq aktar informazzjoni fuq il-metodoloġija tar-rapport, x’kienu t-terms of reference tiegħu, kif tmexxa u forsi anke indikazzjoni ta’ kif tmexxa anke fil-laqgħat li saru.

IS-SUR BRIAN VELLA (Assistant Awditur Ġenerali):  Meta aħna niġu biex nagħżlu r-rapporti li nkunu se nagħmlu nidentifikaw numru ta’ temi li naħsbu li huma topiċi, jiġifieri jkollna speċi ta’ database  ta’ temi li naħsbu li qegħdin f’ilsien in-nies u li huma ta’ interess għall-parlament.  Imbagħad issir diskussjoni bejn l-audit teams u wara mas-senior management u nagħżlu dawk is-suġġetti li nħossu li jistgħu jsiru, li għandna l-kapaċità u n-knowhow biex nagħmluhom, u li jistgħu jsiru f’temp raġjonevoli.  Dan l-audit kien beda għall-ħabta ta’ nofs is-sena li għaddiet.  Fil-bidu aħna nagħmlu dak li jgħidulu preliminary survey li fih niġbru nformazzjoni fuq is-suġġett biex naraw jekk hux feasible li jsir l-audit, għax jista’ jagħti l-kas li wara li nkunu għamilna ċertu studju nsibu li forsi għadu prematur iż-żejjed biex isir ċertu audit.  Wara dan il-feasibility study imbagħad nagħmlu dak li jgħidulu entry meeting mas-segretarju permanenti konċernat, imbagħad nibdew l-audit.  Nagħmlu wkoll it-time scales, għalkemm mhux dejjem jirnexxielna nlestuh f’dak il-perijodu għal diversi raġunijiet, biss nippjanaw l-audit b’tali mod li ngħidu f’temp ta’ sitt xhur jew sena jitlesta, u nagħżlu n-nies għall-audit li normalment ikunu bejn persuna jew tnejn fuq kull audit taħt id-direzzjoni tal-manager.  Ovvjament ġieli jinqalgħu problemi, per eżempju, f’dan l-audit kellna persuna teknika li telqet meta l-audit kien half way u allura kellu jinvolvi ruħu iżjed il-manager, però xorta komplejna għaddejjin bl-audit.  

Bħala objectives tal-audit huma dawk imsemmija fl-introduzzjoni f’paġna 18 fejn jgħid li qed nevalwaw il-proċess tal-iżvilupp tal-energy policy f’Malta u rajna l-aspett tal-energy efficiency u r-renewable energy rigward il-progress.  Ħassejna li kellna nagħmlu dan ir-rapport anke minħabba li hemm ċerti EU targets li ovvjament jekk ma jintlaħqux ikunu jridu jitħallsu ċerti penalties.  Jiġifieri anke minn dak l-aspett rajna ċerta mportanza fir-rapport.    

ONOR. ALFRED SANT:  Jekk nista’ forsi nkompli nistaqsi mistoqsijiet dwar dan.  Kif f’mument qed tgħidu li:

“In view of the foregoing, this audit sought to:”,  

imbagħad iktar ‘il fuq tgħidu li ma tikkummentawx fuq l-għażla ta’ policy?   

IS-SUR WILLIAM PEPLOW (Audit Manager):   L-iskop tagħna kien li naraw li l-policy process mexa tajjeb u mhux li nikkummentaw jew li nieħdu deċiżjonijiet fuq  xi policy partikolari.  That’s beyond our remit. 

ONOR. ALFRED SANT:    Dik hija ħaġa ċara, imma the point is this: Meta tkun qed tagħmel audit fuq xi ħaġa you have to discuss il-match li hemm bejn l-istructures li qed tawditja u l-policy li qed tiġi ffittjata fuqhom.  Jekk inti qed tagħmel policy imbagħad m’għandekx structures fuqha, se jkollok problema.    Hawnhekk imkien ma rajt analisi li tħares lejn il-policy u lejn l-istructure imbagħad tgħid li l-policy ma taqbilx mal-istructuring, u viċe-versa.     Hemmhekk at some stage iva, wieħed jista’ jgħid li qed tiġġudika l-policy, imma mhux dak hu l-punt.   

IS-SUR WILLIAM PEPLOW:  Li ħassejna li kellna nagħmlu at that stage kien li naraw li l-inputs għall-policy process, anke l-istructure - u bl-istructure qed nifhem id-dipartimenti konċernati, il-koordinament bejniethom - kienu in place li jistgħu jgħinu biex iħaffu u biex dak il-policy process ikun iktar effettiv. Naħseb li hemm kummenti f’dan ir-rigward ukoll. 

ONOR. ALFRED SANT:   Jien għandi problema ma’ dak li qed tgħid għar-raġuni li kummenti ‘l hemm u ‘l hawn issib, imma m’hemm l-ebda analisi.   Jien naħseb li jekk inti qed tagħmel evaluation tal-performance, aktar minn kummenti trid tanaliżża l-istrutturi vis-à-vis il-policy. Imbagħad għandi punt ieħor ukoll. 

Il-ħin kollu jissemmew id-direttivi tal-EU.  Mela parti importanti tal-proċess huwa kif l-istruttura għalih, vis-à-vis dawn il-policies u vis-à-vis l-EU, qed taħdem.  Safejn naf  jien imkien ma kellkom kuntatt f’dan l-istudju ma’ sorsi tal-EU.  Għandi raġun?     

IS-SUR WILLIAM PEPLOW:    Le, fil-fatt ma kellniex sorsi tal-EU, is-sorsi li kellna kienu rapporti u komunikazzjonijiet li għaddew id-dipartimenti varji u l-ministeri, lill-EU.   

ONOR. ALFRED SANT:   Imma ma taħsibx li waħda mill-inputs importanti hija ċertament il-proċess li bih l-EU commission or whoever, tikkommunika ma’ dawn l-istrutturi.  Allura l-mod kif se tevalwa l-performances ma tridx tidħolx fih?

IS-SUR WILLIAM PEPLOW:   Naqbel miegħek u fejn kien hemm kummenti li ġew min-naħa tal-EU fejn anke talbet li jkun hemm xi reviżjonijiet tad-draft policies li ġew sottomessi, indikajnihom ukoll fir-rapport.   Nifhem il-kumment li qiegħed tagħmel, imma at that stage ħassejna li dak il-kumment kien adegwat għall-finijiet ta’ dan l-audit, però point taken. 

ONOR. ALFRED SANT:   Issa qua strutturi.  Jekk inħarsu lejn l-istrutturi Maltin li qegħdin imexxu l-energy policy, to the extent that there is an energy policy, lanqas m’hawn evalwazzjoni diretta jew indiretta ħlief il-kummenti fuq l-istrutturi eżistenti.   Per eżempju, jien kont nistenna evalwazzjoni tal-istrutturi tal-MRA, kif qed taħdem l-MRA.  Kull ma jingħad fuq l-MRA huwa li hija understaffed u overloaded permezz ta’ kummenti li huma glancing.  F’dak li għandu x’jaqsam mal-ministeru, hemm żewġ ministeri involuti, u anke hemmhekk m’hemm l-ebda analisi tal-istrutturi konċernati.  U nissuspetta wkoll li f’din l-aħħar sena u nofs plus, l-Uffiċċju tal-Prim Ministru wkoll kien involut f’din il-ħaġa qua l-ambjent u qua MEPA wkoll.   Anke hemmhekk, kien hemm interviews jew surveys f’dak il-kuntest?  Fl-opinjoni tiegħi, ir-rapport ma jagħtix biżżejjed stampa ta’ kif ittella’; wieħed ikollu jipprova jifhem kif saret il-metodoloġija minn dak li qed jintqal. 

IS-SUR WILLIAM PEPLOW:    Jien nista’ ngħid li kien hemm intervisti mal-MEPA u ma’ diversi stakeholders. Forsi ma jidhrux hawnhekk għax iffokajna iktar fuq li nwasslu r-riżultat aktar milli nidħlu f’dettalji ta’ kif għamilnih.  
ONOR. ALFRED SANT:     Biex wieħed ikun jista’ jevalwa r-riżultat irid ikun jaf kif wasal għalih.  Għax black box to a black box jibqa’ kollox black.  Jien effettivament għandi mistoqsijiet dwar ir-riżultati in terms ta’ kif wasalna għalihom u kif evalwajnihom.  Dawn il-punti nagħmilhom aktar tard għax l-ewwel xtaqt il-metodoloġija.  Per eżempju, jissemmew ir-rapporti li ġew ikkummissjonati.     Għandkom lista sħiħa tar-rapporti li rajtu? 

IS-SUR WILLIAM PEPLOW:    Dażgur. 

ONOR. ALFRED SANT:   Nixtieq li jkollna kopja tagħhom għax, per eżempju, jekk inħarsu lejn paġna 22 naraw li f’dak li għandu x’jaqsam ma’ energy and renewable energy policies jingħad li these are in a consolidation stage.  U hemmhekk jissemmew numru ta’ rapporti li ġew undertaken. Issa aħna bħala Membri tal-Kumitat, għandna aċċess għal dawn ir-rapporti?  Intom kellkom aċċess għalihom?  X’kienu dawn l-istudji?  Forsi għandkom xi protokoll tal-istudji kollha li kkonsultajtu ħalli nkunu nistgħu naraw fuq xiex qed tibbażaw l-istatements li qed tagħmlu? 

IS-SUR WILLIAM PEPLOW: L-istudji li rajna u l-lista tar-rapporti li aħna kkonsultajna nistgħu ngħadduhomlkom.  Aħna ma konniex speċjalizzati, fis-sens li there’s no way li bħala audit office nistgħu ngħaddu xi kumment tekniku fuq, per eżempju, rapport li qed insemmu hawnhekk, però rajna kif l-issues li qajjem dak ir-rapport ġew meħuda on board waqt il-policy process.  Naħseb li s’hemmhekk kien ir-remit tagħna.

ONOR. ALFRED SANT:    Iva, imma paragrafu 2.4.1 jgħid li: 

“The policy process adopted, which led to the publication of the 2006 draft policies and the adoption of the NEEAP, was based on studies which were undertaken by various Governmental entities.  Government also commissioned background studies to supplement the work carried out by specialists employed within Governmental entities.”.

Jien kont nistenna li almenu tagħtu lista sħiħa tar-rapporti konċernati, and we can play it ourselves.   

IS-SUR WILLIAM PEPLOW:   Nista’ nagħtihielkom.

ONOR. ALFRED SANT:    Naħseb ukoll li din hija kruċjali in terms tal-outcome​.  Hawnhekk l-outcome li rajt huwa deriding; ħafna policies u ħafna papers u l-outcome huwa deriding.  Trid tara f’liema kuntest qed tinkwadrah.  Allura naħseb li fattwalment kienet tkun importanti għal dan ir-rapport li tagħtuna listi tar-rapporti u l-istudji kollha li saru.    

IS-SUR ANTHONY C. MIFSUD:   M’hijiex problema; ngħaddu l-informazzjoni liċ-Chairman.   

ONOR. ALFRED SANT:   F’dan l-istadju nixtieq nieqaf hawn.

 THE CHAIRMAN:   Aktar domandi?  L-Onor. Brincat.

ONOR. LEO BRINCAT:  Jien m’iniex se nagħmel kummenti soġġettivi ta’ kritika, se nelenka biss konklużjonijiet li saru min-naħa tal-awditur, u xtaqt forsi li kemm l-awditur stess, kif ukoll is-segretarju permanenti u anke l-MRA, jagħtuna r-reazzjoni tagħhom għal dawn il-konklużjonijiet.  

Tlieta mill-affarijiet li forsi spikkaw mill-assessment tal-NAO kienu li fil-fehma tagħhom kien hemm nuqqas serju ta’ monitoring effettiv tal-pjan ta’ sena ilu dwar effiċjenza f’dak li huwa użu tal-enerġija; li n-nuqqas ta’ policies ċari u approvati jista’ jxekkel il-potenzjal ta’ investiment privat f’dan il-qasam; u l-issue tal-feed-in tariffs. Jien ma nafx x’qed isir bħalissa fl-MRA peress li kien hemm xi tibdil fil-bord, imma meta qabbilt il-climate report oriġinali, li kien in draft form, mal-climate report finali li approva l-parlament, rajt li l-climate report oriġinali jagħmel specific reference to feed-in tariffs għalkemm ma tax dettalji, u lanqas ippredentejt li jkun hemm dettalji.  Ir-rapport finali jitkellem dwar appropriate pricing mechanisms.  Forsi hawnhekk ikun hawn min jgħid ‘what’s in a name’,  imma jien rajtha a looser way of going about the same issue mingħajr ma tikkommetti ruħek speċifikament fuq il-feed-in tariffs.  Qed ngħid hekk għax il-feedback li kelli mingħand nies potenzjalment interessati li jħarsu lejn Malta bħala sors ta’ enerġija alternattiva, kemm Maltin u anke barranin, hija li dment li ma jkunx hemm feed-in tariffs ċari, dawn mhux se jmexxu ‘l quddiem aktar l-aġenda tagħhom.  

Min-naħa l-oħra qed nisma’ - dejjem third hand information - li diġà qed jissemmew ċerti feed-in tariffs li żgur li mhumiex attraenti bħalma hemm, per eżempju, fil-Ġermanja.  Imbagħad min-naħa l-oħra kien hemm każ fejn il-Prim Ministru, meta kienet għadha qed tiġi launched l-idea oriġinali tas-Sikka l-Bajda, qabel ma ħareġ is-second report ta’ Mott MacDonald, li fil-fehma tiegħi qaleb ħafna mill-konklużjonijiet li kien għamel huwa stess iktar kmieni meta kien għadu ministru responsabbli mill-enerġija l-Onor. Ninu Żammit, kien ġie rrapportat li qal li l-feed-in tariffs se jittekiljahom on a case-by-case basis.   Mela għandek id-draft oriġinali tal-climate report li jgħid “feed-in tariffs” li jien nifhem li hija ħaġa ċara u kategorika, għandek il-Prim Ministru rrapportat fil-media jgħid “case-by-case”, u l-climate report approvat mill-parlament lanqas biss juża l-kelma feed-in tariffs imma juża l-frażi “pricing mechanisms”.  

Jien nixtieq inkun naf issa li l-climate report jiġi approvat - and I want to register the fact li ma tlabniex vot fuqu espressament ħalli ma nkunu qed inxekklu bl-ebda mod xi ħaġa li fil-fehma tagħna jmissa saret qabel – u l-MRA għandha l-mandat tal-parlament biex tibda miexja belatedly fuq dan is-suġġett, x’inhi l-pożizzjoni tagħha llum li forsi hemm bord ġdid - bl-ebda riflessjoni fuq is-CEO li kien hemm qabel - fuq il-feed-in tariffs.  U dan qed ngħidu mhux biss għall-konsum lokali, imma naħseb li għandha tkun prijorità tal-gvern jekk irridu verament nagħmlu catching up meta kulħadd jaf li fir-renewables we are lackers.    
THE CHAIRMAN:     Il-Ministru.   

ONOR. GEORGE PULLICINO:    Mr Chairman, l-ewwelnett nixtieq nikkorreġi xi ħaġa li hemm fir-rapport.  F’paġna 8 qed jintqal li:

“In order to consolidate and relate the information accumulated to date to current circumstances and technological developments, the MRRA established the advisory committee on wind energy -  the Committee for Wind Energy (CoWE). The role of this committee is to advise on issues related to renewable energy policy.”.

Fil-fatt mhuwiex hekk, huwa biss għal dak li għandu x’jaqsam ma’ wind energy.  U t-terms of reference li ngħata dak il-kumitat kienu ċari u speċifiċi; biex jidentifika s-siti possibbli li jistgħu jiġu studjati aktar fil-fond fejn jistgħu jsiru l-wind farms f’pajjiżna kemm fuq l-art kif ukoll fil-baħar.
Punt ieħor li xtaqt nagħmel huwa fuq dak li hemm f’paġna 9.   Meta jitkellem fuq biofuels hemm imniżżel li:

“Such a situation can be attributed to various factors, in particular the lack of comprehensive planning to encourage market penetration of biofuels.”

Xtaqt forsi l-awditur jispjega xi jrid jgħid b’dik is-sentenza.

It-tielet punt li jorbot ukoll mal-mistoqsija li għamel l-Onor. Brincat, jirrigwarda l-faċilitajiet.  Huwa għalxejn li jkun hemm stabbilita xi feed-in tariff għal sorsa ta’ enerġija nadifa partikolari f’dan il-mument meta l-ewwel ħaġa li għandu bżonn jagħmel il-pajjiż huwa li jidentifika siti għall-produzzjoni minn tliet sorsi ta’ enerġija li huma r-riħ, ix-xemx u l-iskart u ssir an outline development permit għalihom u jkun hemm sejħa pubblika.  Qegħdin ngħidu li ħafna minn dawn il-faċilitajiet se jkunu amministrati mill-privat, u allura imbagħad wieħed ikun jista’ jistabbilixxi feed-in tariff abbażi tal-kapital li dik l-entità tkun se tagħmel. U naħseb anke li l-esperjenza ta’ pajjiżi oħrajn tgħallimna li ħafna drabi mhux biss marru għal feed-in tariffs differenti għal sorsi differenti, imma marru wkoll għal prezzijiet differenti ta’ enerġija mill-istess sors, jew għax kien hemm faċilitajiet differenti.  U allura f’dan l-istadju tal-mixja tagħna lejn enerġija nadifa, ikun aktar għaqli li l-ewwelnett nikkonċentraw fuq il-faċilitajiet li għandna bżonn fil-qasam - jien il-bieraħ ħabbart li l-gvern dalwaqt se joħroġ sejħa pubblika għal stallazzjonijiet ta’ sistemi PV fuq madwar 67,000 metru kwadru ta’ art pubblika, anke fuq binjiet pubbliċi - it-tieni nett nistabbilixxu fejn se nagħmlu l-wind farms mhux nibqgħu nduru nitkellmu fuq wind energy and renewable energy mingħajr ma nkunu speċifiċi; u t-tielet nistabbilixxu fejn se jkollna faċilità li tisfrutta 20% tal-iskart tagħna li għandu calorific content qawwi u li jista’ jagħtina enerġija nadifa li titla’ bejn wieħed u ieħor sa 4% tal-enerġija li niġġeneraw f’pajjiżna.  Ġaladarba wieħed ikun għamel dawn l-affarijiet kollha u għadda minn dan il-proċess, imbagħad ikun il-mument li jistabbilixxi l-feed-in tariffs.  

Dan norbtu mal-kumment li hemm f’paġna 9 ta’ dan ir-rapport fejn qed jingħad li:

“The development of an infrastructure to generate energy from waste is still in its early phases.”.

Ippermettuli ngħid li dan l-istatement mhuwiex korrett għas-sempliċi raġuni li l-ewwel impjant li se jagħtina enerġija mill-iskart huwa l-impjant ta’ Sant’Antnin.  Il-biodigester tal-impjant ta’ Sant’Antnin se jkun qed jiġġenera biżżejjed enerġija daqskemm jikkunsmaw 1,400 familja fis-sena.  Jiġifieri naħseb li minkejja l-problemi kollha li kellna ngħaddu minnhom - faċli ħafna tagħmel id-dokumenti u tagħmel it-timeframes ta’ meta suppost ikollok il-faċilitajiet, imma meta tiġi biex timplimenta ssib ostaklu wieħed wara l-ieħor minn nies li suppost jafu aħjar jew inkella suppost qegħdin biex huma wkoll jagħtu l-kontribut tagħhom biex wieħed jasal għad-deadlines - … Wieħed ma jridx jinsa li biss biss il-permess għall-impjant ta’ Sant’Antnin dam biex joħroġ sitt snin u nafu wkoll il-kombattiment sħiħ li kellna nagħmlu biex wasalna biex ikollna l-ewwel faċilità li tagħtina l-enerġija.  Qed ngħid dan għax xi kultant dawn l-affarijiet jintesew.  Per eżempju, jien smajt kummenti minn politiċi fejn qalu li fejn ikun hemm stallazzjoni ta’ turbini tar-riħ issir ħsara lill-watertable tal-bdiewa.  Imma hekk hu fil-verità?  Le, mhux hekk.   Allura l-parlament xi jrid?  Li jitkellem bis-serjetà biex naraw kif se naslu fuq id-deadlines?  Jew inkella rridu aħna stess il-politiċi nikkreaw politika li tnissel biżgħa u qtigħ il-qalb biex ikollna dawn it-tip ta’ faċilitajiet f’pajjiżna?  Diġà għandna l-problema li għandna popolazzjoni ta’ densità mill-iktar qawwija u għandna problemi kbar ta’ fejn tpoġġi dawn it-turbini, u allura jien nappella għal sens akbar ta’ kollaborazzjoni jekk verament irridu naslu għat-timeframes u d-deadlines li għandna.  Ma ninsewx li fadlilna biss 10 snin biex nilħqu dawn it-targets. 

THE CHAIRMAN:  Nista’ forsi qabel ma jirrispondi s-segretarju permanenti nagħmel domanda ħalli mbagħad jirrispondi għal kollox f’daqqa.

Fil-fatt jekk wieħed iħares lejn il-konklużjonijiet ta’ dan ir-rapport dwar kull parti mill-proċess li jwassalna biex nilħqu l-għanijiet li għadu kif spjega l-Ministru, isib li sar ftit xogħol. Per eżempju, jekk inħarsu lejn il-konklużjoni tal-Policy Process insibu li jingħad hekk: 

“The non-approval of policies is considered as a potential barrier to reaching EU targets.”.  

Jekk imbagħad inħarsu lejn il-konklużjoni dwar l-Exploitation of Renewable Energy insibu li:

“To date, the exploitation of renewable energy sources is marginal”.  

Fil-fatt din hija r-realtà u allura jien irrid nistaqsi x’se jsir biex nindirizzaw din il-problema.

Il-Ministru semma s-siti għall-wind farms.  L-għażla ta’ dawn is-siti se tkun xi ħaġa li tissostitwixxi l-proġett ta’ wind farms fil-baħar jew se jkunu plus dak il-proġett? 

Imbagħad għal dak li jirrigwarda l-feed-in tariffs, jekk fhimt sew, intqal li dawn mhux neċessarjament ikunu l-istess imma jkunu varji għal kull settur. Imma jekk bniedem jagħmel proġett fid-dar tiegħu, li allura se jkun proġett żgħir, u ieħor għandu proġett fuq fabbrika u li allura jkun ikbar, mhux it-tnejn ikunu qed jagħmlu investiment?   Għaliex il-gvern donnu ma jridx jaċċetta li jkun hemm feed-in tariff waħda hu x’inhu l-proġett?  Huwa veru li individwu jkun nefaq €10,000 u forsi kumpannija tkun nefqet €0.5 miljun, imma xorta jkun akkomoda r-residenza tiegħu.   Allura għaliex m’għandux ikun il-prinċipju li jkun hemm feed-in tariff waħda jekk effettivament naslu għaliha?

ONOR.  GEORGE PULLICINO:  Teknikament dan il-pajjiż diġà għandu feed-in tariff għal dak li jiġi ġġenerat fuq livell domestiku, fil-fatt huwa tpartit totali ta’ dak li jiġi ġġenerat; jiġi crossed ma’ dak li tikkonsma.  Dak li kont qed ngħid jien fejn jirrigwarda feed-in tariffs differenti huwa għal proġetti l-kbar fuq livell kummerċjali. Issa peress li kull unit ta’ enerġija mix-xemx tiġi tiswa’ tliet darbiet aktar minn unit ta’ enerġija ġġenerata mir-riħ li tkun stabbilita fuq l-art għax jekk tkun enerġija mir-riħ stabbilita fil-baħar hija smata li tiswa iktar minn darbtejn tal-ispiża, il-feed-in tariff trid tiġi stabbilita abbażi tan-nefqa kapitali u ta’ dak li inti trid tiġbor bħala flus biex issostni u tagħmel sostenibbli dik il-faċilità.  U għalissa huwa diffiċli ħafna li wieħed jistabbilixxi l-feed-in tariffs, u ngħid għaliex.  

Kieku wieħed kellu jħares lejn il-prezz tal-PV systems jara li dan jinbidel u fl-aħħar sena niżel b’mod konsiderevoli.   Mela anke kieku aħna stabbilixxejna feed-in tariff sitt xhur ilu, definittivament li llum ridna nirreveduh. Jiġifieri l-feed-in tariff għandek tistabbiliha fil-mument li dak il-proġett ikun se jiġi online, fis-sens li tkun ħriġt sejħa, taf f’dak il-mument kull min wieġeb għas-sejħa x’tak abbażi tat-teknoloġiji li hemm f’dak il-mument, u allura tistabbilixxi l-feed-in tariff abbażi ta’ dak li jkunu qegħdin joffrulek. 

L-istess jista’ jingħad għall-enerġija ġġenerata mir-riħ.  L-ewwelnett dan jiddependi fuq fejn se nagħmlu t-turbini, għax kif diġà għedt, biex tagħmel turbini tar-riħ fuq l-art trid capital outlay mod, filwaqt li biex tagħmel turbini fuq is-Sikka l-Bajda - li hija l-unika sikka li għandna f’pajjiżna fejn is-sea depth huwa inqas minn 35 metru, m’għandna ebda sikek oħra ħlief sikek żgħar ħafna li ma jrendux ruħhom suitable għal proġett bħal dan - l-ispiża tkun mod ieħor u l-feed-in tariff ukoll tkun differenti.  Mela allura wieħed irid jifhem li ma tistax tistabbilixxi feed-in tariff għal dawn il-proġetti kapitali fuq livell kummerċjali wieħed.  

Dan l-aħħar jien kelli opportunità niltaqa’ mar-regolatur Spanjol - miegħi kien hemm ukoll is-segretarju permanenti -  li qalilna l-esperjenza tagħhom fejn huma, anke għal sors partikolari, marru għal feed-in tariffs differenti u wara ċertu żmien, wara li l-pajjiż rabba ċertu capacity of renewable energy, imbagħad marru biex jistabbilixxu feed-in tariff waħda. Huwa veru li aħna għadna lura fil-qasam tal-enerġija nadifa, imma jekk xejn għandna l-vantaġġ ukoll, kif kellna f’esperjenzi oħra bħal fil-qasam tal-computers, fejn nistgħu nagħmlu jumps aktar qawwijin meta niġu biex nidħlu għalihom għax nistgħu nibnu fuq l-esperjenza li ħaddieħor diġà għandu u ma jkollniex għalfejn nidħlu fid-diffikultajiet u t-titubanzi li jkun hemm sakemm jgħaddi dak il-proċess.   

Naturalment l-akbar żvantaġġ li għandu pajjiżna huwa d-dimensjoni tiegħu għax ovvjament kull meta tiġi biex tagħmel ċerta faċilità, jew għax ikun hemm il-biżgħa minn nuqqas ta’ informazzjoni, jew għax ikun hemm il-biżgħa li ġejja minn miżinformazzjoni, jew għal raġunijiet oħrajn, ikollok komunitajiet li jgħidulek ‘mela le għamlu imma ħudu wara l-kantuniera tiegħek, iġġibux lejja’.   Dawn huma realtajiet li għexnihom.  Allaħares kelli nelenka l-ammont ta’ mistoqsijiet parlamentari u l-ammont ta’ każijiet ġudizzjarji li kellna naffrontaw meta ġejna biex nagħmlu ħames faċilitajiet għall-iskart goff.  Biss biss fil-każ tax-Xewkija, il-kunsill lokali għamel żewġ kawżi biex ifixkel il-proċess u l-frażi ‘biex ifixkel’ mhux qed ngħidha jien imma qalha l-maġistrat meta qata’ l-kawża fejn kien qal li ‘dan it-tieni każ ġie hawnhekk biex ifixkel il-proċess’. U allura m’iniex qed nuża kliemi imma qed nuża dak li hemm fil-konklużjoni tal-ġudizzju tal-maġistrat. Jiġifieri anke biex nagħmlu faċilitajiet bħal dawn sibna diffikultajiet.  Jien ma neħodhiex bi kbira li jkun hemm diffikultajiet u biżgħat, imma hemm differenza bejn biżgħat li huma ġejjin minn nuqqas ta’ informazzjoni u biżgħat li jkunu ġejjin minn iffumentar ta’ miżinformazzjoni.  U għalhekk jien nappella biex niġbdu ħabel wieħed jekk irridu nimxu biex nilħqu dawn it-targets.   Jekk imbagħad ma rridux naslu tajjeb li kulħadd ikun jaf minn issa li kull wieħed u waħda minna jrid idaħħal idejh fil-but biex inħallsu l-pieni.
THE CHAIRMAN:  Imma l-għażla tas-Sikka l-Bajda għadha on jew ġiet abbandunata wara xi studju?

ONOR. GEORGE PULLICINO:  Sal-lum il-kumitat tekniku identifika tliet siti li wieħed minnhom huwa s-Sikka l-Bajda li l-istess kumitat qal li joffri biżżejjed potenzjal biex għandu jiġi studjat iktar.  Illum beda jitwaħħal il-monitoring mast fl-Aħrax tal-Mellieħa biex inkunu nafu l-wind profile preċiż tas-Sikka l-Bajda.   Sal-lum għandna d-data satellitari li ġbarna li tagħtina indikazzjoni li hemmhekk hemm imma meta żviluppatur jiġi biex jinvesti f’wind farm u jmur il-bank, dan jitolbu jagħtih data aktar definita.  U dak huwa li rridu nistabbilixxu.   U allura l-wind monitoring mast se jsir biex inkunu nistgħu jkollna wind profile aktar definit u preċiż fuq perjodu ta’ żmien ħalli wieħed jara jekk hux feasible jew le.  Mela dak għar-rigward tas-sit tas-Sikka l-Bajda.

Imbagħad il-kumitat identifika żewġ siti oħrajn, wieħed fil-Baħrija u ieħor lejn l-inħawi ta’ Ħal Far.  Għal dak li għandu x’jaqsam ma’ ta’ Ħal Far diġà nbdew l-istudji u għal dawk tas-Sikka l-Bajda u tal-Baħrija, il-MEPA tat it-terms of reference għall-EIA, u issa qegħdin fil-proċess fejn għandu joħroġ it-tender biex isiru dawn l-istudji. Ġaladarba jsiru l-istudji kollha neċessarji - għal dak li għandu x’jaqsam ma’ ta’ Ħal Far ovvjament ikunu studji differenti minn dawk li jridu jsiru fuq tas-Sikka l-Bajda u tal-Baħrija - u wieħed jistabbilixxi l-ewwelnett jekk huwiex ekonomikament vijabbli li jsir impjant hemmhekk …  Ovvjament kollox huwa ekonomikament vijabbli billi tagħmel feed-in tariff ta’, per eżempju, 36 cents.  Imma lesti nħallsuha din il-feed-in tariff?   Meta nitkellmu fuq vijabbilità wieħed irid jifhem li jrid ikollok feed-in tariff li tkun viċin dak li l-Enemalta għandha bħala prezz biex tiġġenera l-enerġija hi, naturalment ikun xi ftit aktar għoli imma mhux ħafna iktar għoli li jrendi l-proġett fih innifsu ma jagħmilx sens. 

Allura jridu jsiru l-istudji, irridu naraw jekk hux ekonomikament vijabbli abbażi tal-wind profile u l-ispiża kapitali, imbagħad wieħed jistabbilixxi jekk jistax isir jew le.  Jiġifieri bħalissa għadna fl-istadju investigattiv ta’ dawn is-siti u m’aħniex neskludu li mmorru għal siti oħrajn bħal, per eżempju, ġo Għawdex fejn wieħed ikun jista’ jistudja anke sit ieħor fejn jistgħu possibbilment isiru turbini fuq l-art. 

DR. CHRISTOPER CIANTAR:    Xtaqt inkompli ngħid xi ħaġa fir-rigward tal-feed-in tariff.  Kif qal tajjeb il-Ministru, l-importanti hu li jkun hemm payback period attraenti ħalli l-investitur jinvesti.  Illum m’għandniex payback period ħażin; qed nitkellmu fuq payback period ta’ disa’ snin għal PV system.    Ir-raġuni hi li apparti min-net metering li ssemma diġà, fejn il-gvern ikun irid ipartat l-ammont ta’ enerġija li wieħed jikkonsma għal dak li jiġġenera, hemm ukoll għajnuna fuq l-investiment kapitali. 

THE CHAIRMAN:   Għall-SMEs qed tgħid?

DR. CHRISTOPHER CIANTAR:    Għall-SMEs u anke għad-djar.  Hemm skemi managed mill-MRA għall-istallazzjonijiet domestiċi li jieħdu lura bejn wieħed u ieħor 50% tal-investiment, imbagħad hemm ukoll għajnuniet oħra nkluż għall-SMEs u anke għall-bdiewa u r-raħħala, fejn through il-fondi tal-Unjoni Ewropea tal-iżvilupp rurali jistgħu jieħdu lura sa 50% tal-investiment li jkunu għamlu. Jiġifieri, kif diġà għedt, il-payback period hawn Malta huwa ta’ madwar disa’ snin filwaqt li f’pajjiżi oħra huwa ta’ 12 jew 13-il sena minħabba l-feed-in tariff. Jiġifieri sakemm, bħalma qal il-Ministru, niżviluppaw il-kunċett iktar u nagħmlu qafas regolatorju ħalli jirregola l-feed-in tariff jekk ġaladarba l-pajjiż se jimxi f’dik id-direzzjoni, illum hemm għajnuniet fuq l-investiment kapitali li jgħinu lill-investitur jidħol għal dak it-tip ta’ investiment. 

THE CHAIRMAN:  Jiġifieri individwu privat jieħu lura sa 50% tal-ispiża jew inkella din l-iskema qiegħda għall-SMEs?  

 ONOR. GEORGE PULLICINO:   Individwu privat, kemm għal sistema PV kif ukoll għal sistema ta’ solar water heaters jieħu lura viċin il-50%.

THE CHAIRMAN:   Imma jien ikolli complaints mingħand nies li nstallaw solar water heaters u lanqas ingħatalhom ir-refund.  

ONOR. GEORGE PULLICINO:  Fuq dan il-punt nista’ nwieġbek jien, imma nippreferi li jitkellem is-CEO għax għandu dettalji iktar minni.  Kieku wieħed kellu jipparaguna l-għajnuniet li qed jagħti l-istat Malti mal-għajnuna li qed tingħata f’pajjiżi oħra jara li pajjiżna, għalkemm ma jipproduċix PV panels …  Per eżempju, il-Ġappun li jipprodiċi dawn it-tip ta’ panelli għamel tliet snin ma jagħtix għajnuna lil min jistallahom u kien biss din is-sena li ddeċidew li jibdew jagħtu għajnuna ta’ 10%, u dan meta tqis li l-Ġappun għandu ekonomija ferm aktar b’saħħitha minn tagħna.    (Interruzzjonijiet)  Bħalissa kulħadd qiegħed jiffaċċja problemi, imma rridu nifhmu li l-Ġappun jipproduċi dawn it-tip ta’ panelli.  Ma rridux ninsew ukoll li l-Ġappun, biex ikun hemm xiri ta’ karozzi, li wkoll huma prodotti fil-Ġappun, ta għajnuniet ta’ aktar minn 10% għal dan il-għan.  Jiġifieri wieħed irid jifhem li anke l-għajnuniet li tajna …  Jien niftakar li meta fl-aħħar budget għedna li se nagħmlu available 4,000 solar water heater għall-familji, kien hemm min qal li dawn huma ftit.  Fil-fatt sal-lum kien hemm take-up ta’ madwar 2,300.  Jiġifieri kif kien qed jgħid tajjeb is-segretarju permanenti, meta tqis ir-rata tad-dawl u l-għajnuniet li qed jagħti l-gvern, il-payback period illum huwa ta’ inqas minn erba’ snin. 

THE CHAIRMAN:     Għadu kif qal li hija disa’ snin!

ONOR. GEORGE PULLICINO:   Imma dak għall-PV system, jien qed nitkellem fuq is-solar water heaters.  Meta wieħed jistalla solar water heater iġib flusu lura f’inqas minn erba’ snin u allura dak il-misħun kollu li jiġġenera wara li jifdi l-payback period, huwa kollu gain għalih.  Infatti f’ċerti mumenti l-payback period kien niżel għal tliet snin u erba’ xhur.   Ovvjament il-payback period fuq il-PVs huwa aktar għax l-outlay kapitali huwa akbar.

DR. CHRISTOPHER CIANTAR:    Nixtieq ngħid li l-punt li għamel l-Onor. Brincat dwar il-moniteraġġ ta’ ċerti inizjattivi huwa wieħed validu ħafna. Naf li fuq inizjattivi partikolari taħt in-National Energy Efficiency Action Plan (NEEAP), l-MRA għamlet xi moniteraġġ fuq uħud mill-inizjattivi li kienu ttieħdu.  Ma naħsibx li saru fuq kollha, però dwar dan jista’ jkompli jispjega s-Sur Riolo.   Jien nista’ nsemmi, per eżempju, l-inizjattiva tal-energy efficiency appliances fejn il-gvern ħallas biex jinkoraġġixxi lid-domestic households jinvestu f’appliances li jikkunsmaw inqas enerġija, u naħseb li r-riżultati kienu interessanti ħafna għax filwaqt li dak li jkun ikun qed ibiddel biss fridge jew washing machine, imma b’mod kollettiv ir-riżultat jagħmel differenza. 

THE CHAIRMAN:  Għal-liema skema qed tirriferi?

IS-SUR ANTOINE RIOLO:  Għall-iskema tal-appliances.  L-iktar riżultat importanti li ħareġ minn dik l-iskema kien li rnexxielna nibdlu l-market.  Fejn qabel ħafna mill-white goods li kienu jinbiegħu kienu grade B, minħabba din l-iskema n-nies bdew jitolbu appliances A u A+, l-importers ukoll ġew konxji ta’ x’inhi d-differenza - kellna ħafna każi fejn spjegajna lill-importer il-prodott li qed jimporta hu stess x’performance għandu u affarijiet bħal dawn – u allura bdew jimpurtaw white goods li huma A u A+.   Fil-fatt dik għalina hija handicap meta niġu biex nikkontjaw il-benefits għall-EU għax l-EU wara l-ewwel sena tgħidlek li la l-market ikun inbidel ma tistax tieħdu bħala benefit tal-investiment li tkun għamilt biex bdilt dak il-market.   

ONOR. GEORGE PULLICINO:  Punt interessanti huwa li wara li l-iskema tal-efficient household appliances spiċċat, it-trend li kienet żviluppat fil-perijodu tal-iskema kompliet, li jfisser li l-iskema, apparti milli kienet ta’ benefiċċju, kif jgħid tajjeb ir-rapport tal-awditur, uriet li għal kull one euro investit il-konsumatur jirbaħ ħafna iktar - naħseb li dan huwa punt li sfortunatament il-media ma qabditx minn dan ir-rapport li huwa rapport tajjeb li għandu anke jindika ċerti affarijiet li għandna bżonn naħdmu fuqhom – u l-konsumatur biddel it-trends tiegħu.  Jekk wieħed jara kif baqgħu jinxtraw il-household appliances matul is-sena li għaddiet isib li l-konsumatur baqa’ jmur għal AAA u AA appliances.   Jiġifieri apparti li għenet, l-iskema kienet katalist għall-bidla fl-attitudni.   U l-iskemi jridu jsiru wkoll biex ikunu katalisti.  Per eżempju, l-iskema ta’ bħalissa tal-€4 miljun biex inġiegħlu lin-nies ibiddlu l-attitudni fuq l-energy saving bulbs, jien m’għandix dubju li se tkun tat spinta biex anke wara li tispiċċa l-iskema, ikun hemm kontinwazzjoni ta’ dan it-tibdil fl-attitudni min-naħa tal-konsumatur Malti.

THE CHAIRMAN:    Il-Ministru Gatt. 

ONOR. AUSTIN GATT:   Mr Chairman, xtaqt nagħmel intervent qasir fuq l-interconnector u l-importanza tiegħu fid-diskussjoni kollha tar-renewable source għalkemm m’hemm ebda riferenza għal dan fir-rapport.  

Bħalissa qegħdin fil-fażi fejn sar studju dettaljat ħafna bil-flus tal-Unjoni Ewropea biex naraw il-feasibility tal-connection tal-grid Maltija mal-grid ta’ Sqallija u allura mal-grid kollha Ewropea.   Fl-istess perijodu qiegħda tissaħħaħ il-grid bejn Sqallija u l-Italja, li fil-fatt se tiġi increased ten times as much u allura se jkun hawn għall-ewwel darba fis-south ta’ l-Italja qawwa ħafna ta’ elettriku milli qatt kien hawn qabel. 

L-importanza primarja tal-konnessjoni għal Malta hi li għall-ewwel darba jista’ jkollna a certain measure of more security of supply mil-lum. Illum niddependu totalment fuq tanker li jiġi u jimla bil-fuel oil u jekk ma jiġix dak it-tanker u jispiċċa l-fuel oil Malta tispiċċa bla dawl.    U allura għall-ewwel darba se jkollna konnessjoni ma’ Sqallija li se jkollha l-kapaċità ta’ 210MW kull wieħed, imbagħad ‘il quddiem naraw jekk nagħmlux it-tieni wieħed.    210MW tfisser li għandek nofs il-kapaċità eżistenti għax illum għandna bejn wieħed u ieħor 535MW.  Jiġifieri dan waħdu se jkun jista’ jġib 50% increased capacity lejn Malta u dan ovvjament jagħmel differenza sostanzjali għax permezz tiegħu plus il-power station il-ġdida, tal-Marsa tkun tista’ tingħalaq.  Però ħalli ngħid għaliex qed indaħħal dan kollu f’dan il-kuntest.

L-ewwelnett jekk se nagħmlu wind farm hawn Malta, dan jipproduċi elettriku li tkun trid tikkonsmah dak il-ħin - fil-fatt l-elettriku l-problema tiegħu hu li trid tikkonsmah hekk kif jiġi prodott - u allura mhux se jkun possibbli li nikkonsmaw il-ħin kollu dak li jkun qed jipproduċi għax ħafna drabi it peaks meta we peak, ovvjament m’għandek ebda kontroll fuq ir-riħ u għalkemm tipprova tipprevedi u ma tixgħelx, you have to play it safe u allura se jkollok ħafna ħela.  U allura l-interconnector huwa kruċjali biex jikkontribwixxi għall-financial feasibility tal-wind farm għax permezz tal-interconnector tkun tista’ tbiegħ fuq is-suq Ewropew.  Jekk tkun qed tipproduċi 10MW f’daqqa li mhux qed tużahom u ma tbigħx fuq is-suq Ewropew tkun qed tarmihom u l-pajjiż ikun qed ħallas ta’ 10MW għalxejn.  

Iktar minn hekk - u naf li se nkun kemmxejn radikali u naf li mhux kulħadd jaqbel miegħi,  però ir-realta’ hija sempliċi - aħna nikkonsmaw bejn 500MW u 600MW fis-sena.  Sqallija għandhom generating capacity ta’ 1,500MW minn wind power biss u se jistallaw 500MW oħra.  Jiġifieri diġà għandhom stallat three times as much milli għandna stallat aħna.  Jien informat, almenu hekk jgħiduli n-nies tiegħi, li s-sistema Ewropea taħdem b’mod li jekk aħna nixtru minn fuq is-suq Ewropew, u ovvjament nistgħu nixtru specifically b’ċertifikat dan il-wind power, dak ikun jgħodd mal-emissions tagħna, jiġifieri t-10% jiġu credited lilna.  Allura  teknikament bl-interconnector we can sit pretty, nixtru mis-suq, ma nagħmlu xejn u sal-2012 we can be technically compliant. 

Issa ovvjament is-suq jeżisti. Wieħed jista’ jidħol fis-suq Taljan u jara fuq l-istock exchange il-bejgħ u x-xiri ta’ kuljum.  Ovvjament il-prezzijiet ikunu jvarjaw; bil-lejl jonqsu u filgħodu jitilgħu. Għall-green energy ovvjament trid tħallas xi ħaġa aktar, kif hemm differential bejn enerġija prodotta mill-faħam, enerġija prodotta mill-fuel oil u enerġija prodotta minn gas oil. Però teknikament, permezz  tal-interconnector we can be totally compliant by 2012  u nistgħu ma nagħmlu xejn minn dan kollu, però obviously at a cost.  Allura li wieħed irid jibbilanċja huwa l-cost bejn li tixtri kollox minn barra kontra l-cost jekk tipproduċih minn hawn Malta.  Il-vantaġġ li għandek huwa li l-interconnector trid tagħmlu in ogni caso.   

THE CHAIRMAN:  Imma minn barra forsi mhux dejjem ikollok supply.   

ONOR. AUSTIN GATT:   Le, għandek supply il-ħin kollu.  Ir-realtà hi li llum bl-interconnector u bil-kapaċità li issa qed jitfgħu bejn Sqallija u l-Italja, għandhom connection ta’ madwar 200MW u se jagħmlu tnejn oħra ta’ 400kV u jitilgħu għal 1,000kV jiġifieri se jkollhom saħħa ħafna iktar u allura r-reliability tikber.   Teknikament u teoritikament tista’ tixtri minn Norveġja għalkemm nimmaġina li mhux dejjem faċli, però l-punt tiegħi huwa sempliċi; f’dan l-argument kollu rridu ndaħħlu wkoll l-interconnector għax jagħtina kapaċità oħra u faċilità oħra ta’ x’nistgħu nagħmlu. 

THE CHAIRMAN:  L-Onor. Brincat.

ONOR. LEO BRINCAT:   Biex inkun fair, ħadt gost bl-interventi li għamlu l-Ministru Pullicino u l-Ministru Gatt għax kienu useful background information mhux biss għalina preżenti hawnhekk imma anke għall-media, imma at this stage xtaqt niffoka ftit fuq ir-rapport innifsu, u nerġa’ ngħid li qed nevita li nagħmel kummenti soġġettivi għas-sempliċi raġuni biex inżommu d-diskussjoni fuq livell purament tekniku.   

Kien hemm diġà l-kwestjoni dwar nuqqas ta’ moniteraġġ effettiv tal-pjan ta’ sena ilu dwar effiċjenza fl-enerġija li ndirizza Dr. Ciantar, però imbagħad hemm erba’ punti li naħseb kważi kważi huma indipendenti mill-climate energy package and not in my backyard mentality li teżisti fost ċerti nies fil-pajjiż.   Forsi jkun tajjeb li nisimgħu l-opinjoni tal-MRA u tal-awditur kif qed jara li we can carry forward this issue.  L-erba’ punti li qed nirriferi għalihom huma erba’ osservazzjonijiet li għalija huma ftit inkwetanti.   

L-ewwelnett l-awditur qed jgħid li l-gvern għadu lanqas għandu tagħrif f’idejh dwar kemm hu nnifsu bħala gvern jikkonsma enerġija.  Jien naħseb li huwa inutli li nitkellmu fuq renewable energy mix-xemx, mir-riħ jew whatever, meta l-gvern innifsu ma jafx kemm qed jikkonsma enerġija.  

It-tieni punt huwa - u dan jorbot indirettament  ma’ dak li qal l-Onor. Sant iktar tard fejn jekk fhimtu sew staqsa jekk kienx hemm xi affjatament ma’ institutions tal-EU – li r-rapport jasal għall-konklużjoni li għalkemm ċerti miżuri dwar effiċjenza fl-użu tal-enerġija qegħdin jiġu mplimentati mill-gvern, mhumiex jitkejlu ma’ targets tal-EU.  Issa t-targets tal-EU huma li huma, anke kieku jistgħu jinbidlu kif jistgħu jinbidlu. 

It-tielet osservazzjoni hija li l-green leaders fid-dipartimenti tal-gvern, li hija xi ħaġa li naqblu magħha, l-ewwelnett għad m’għandhomx targets speċifiċi dwar enerġija alternattiva u t-tieni nett li f’diversi ministeri, ma nafx jekk hux kollha jew le, għadhom lanqas biss ġew konklużi l-energy audits.  U din ukoll hija inkwetanti għax nerġa’ ngħid m’għandha x’taqsam xejn mal-implementation tal-policies l-oħra li qed ngħidu imma huma affarijiet kardinali u fundamentali li jekk ma jiġux sorvolati inutli nitkellmu fuq affarijiet oħra għax imbagħad minflok clean air inkunu qed nitkellmu fuq hot air.   

L-aħħar osservazzjoni hija li l-gvern lanqas qiegħed jikkalkula kemm qed jiġu ffrankati units tal-enerġija mill-miżuri tiegħu dwar effiċjenza fl-użu tal-enerġija.   Jien nixtieq nisma’ mingħand l-awditur - għax ovvjament kien hu li wasal għal dawn il-konklużjonijiet; dawn mhumiex konklużjonijiet gratuwiti u politiċi tagħna bħala oppożizzjoni - u mingħand tal-MRA għax għalkemm l-MRA m’hijiex qiegħda in the dock, jekk tagħsar ir-rapport issib li - u m’iniex qed ngħid dan b’mod kritiku - l-MRA features ħafna fil-kuntest ta’ ċerti shortcomings. 

Jien l-ewwel semmejt il-kwestjoni tal-MRA li jista’ jkollha shortage ta’ manpower, imbagħad hemm anke riferenzi għall-MRA li għadha ma mbarkatx fuq il-moniteraġġ tal-implementation tal-energy efficiency measures u li hemm a lack of strategic and overall operational planning.   Għalkemm l-awditur qed jgħid li hemm bżonn approach iktar robusta mill-MRA, jekk fhimt tajjeb l-ispjegazzjoni li ngħatat, l-MRA issa se tiġi beefed-up bil-climate division or whatever, li mhux se tagħmel l-implementation hi imma se tkun implementation unit biex tiżgura li min għandu jimplimenta, jimplimenta.  U din tagħmel sens għax kulħadd jaf li għal dawk li huma emissions, il-major emitors ovvjament jaqgħu taħt ministeru ieħor; l-enerġija u t-trasport. Jiġifieri l-ministeru responsabbli mir-riżorsi ikun koordinatur flimkien mal-MRA, imma se jkun katalista jew analista, ma jistax hu stess jinforza dawn l-affarijiet.  At the same time jien għadni m’iniex konvint, and I’m open to conviction, kif l-MRA fil-prattika tgħaddi quddiem dawn l-isfidi kbar u importanti għax jekk l-MRA se tibqa’ bis-set up li għandha kwalitattiv u kwantitattiv u sempliċement se jiġu miżjuda magħha n-nies li kien hemm fil-climate department tal-MEPA, ma nafx jekk l-istruttura hijiex se tkun robusta biżżejjed biex tilqa’ għal dawn l-isfidi.  Forsi jkun tajjeb li fi stadju ulterjuri, lanqas nagħti dati għax naf li għad iridu jiġu diskussi, through l-NAO, lill-Membri ta’ dan il-Kumitat tingħatalna ftit idea ta’ kif se taħdem l-MRA għax nemmen li l-MRA se jkollha a pivotal role saħansitra kważi aktar mill-MRRA – u ngħid dan mingħajr ebda diżrispett lejn il-ministru –  fl-implementation ta’ ħafna affarijiet speċjalment f’dak li huwa l-climate report implementation.  Dan qed ngħidu biex meta niġu sena oħra niddiskutu r-rapport, anke jekk ikun hemm affarijiet li ma sarux, m’iniex qed nippretendi li r-rapport jiġi mwettaq mija fil-mija, ikunu jisgħu jiġu identifikati dawn il-problem sectors bil-quddiem għax I still  need to be convinced li se jkollna infrastruttura robusta biżżejjed għal dawn l-isfidi kbar.  

U bħala l-aħħar punt nixtieq nagħmel suġġeriment lill-awditur dwar aspett li hemm fir-rapport li jrid jiġi ndirizzat.  Aħna hawn Malta nitkellmu dwar the psychology of climate change, jekk jaċċettawhx jew le n-nies.  Issa hemm il-fattur li f’pajjiżi oħra saru studji profondi ħafna dwar the economics of climate change u ovvjament jidħol l-element li semma l-Ministru Pullicino, jiġifieri l-cost ta’ dan kollu u naħseb li Malta m’hemmx awareness biżżejjed fost il-pubbliku dwar dak li jisejjaħ il-carbon market.  Naħseb li minħabba l-element finanzjarju li jimpinġi anke fuq is-settur finanzjarju aktar milli fuq dak ambjentali, nissuġġerixxi li meta l-NAO jidħol f’aspetti finanzjarji jħares on an ongoing basis fuq kif tiżviluppa din l-issue għax naħseb li din hija issue li bilfors irridu nindirizzaw, kemm jekk niġu biex nagħmlu l-interconnector, kemm jekk niġu biex jiġu on stream il-wind farms u anke kif tiżivluppa l-alternative energy biex nilħqu t-targets tal-Unjoni Ewropea.  

THE CHAIRMAN:  Il-Ministru.  

ONOR. GEORGE PULLICINO:  Mr Chairman, il-kummenti tal-Onor. Brincat iqajmu ħafna mistoqsijiet li tajjeb niddiskutuhom.  Jiena available biex jekk hemm bżonn niltaqgħu darb’oħra għax hemm issues validi ħafna li hemm bżonn niddiskutuhom.  

L-ewwelnett, dwar il-kummenti rigward l-interconnector li għadda l-kollega tiegħi l-Ministru Gatt irrid ngħid li dan se jkollu tliet funzjonijiet.  L-ewwel funzjoni hija s-sigurtà tal-enerġija u t-tieni hija li jkollna l-kapaċità ta’ grid stabbli ħalli nkunu nistgħu nipproduċu l-enerġija nadifa anke fil-qasam tar-riħ.  In-network lokali tista’ tieħu  enerġija mir-riħ - u t-tekniċi din spjegawhieli xi tliet darbiet għax ma stajtx nifhem għax għalkemm jiena perit u enġinier ċivili m’iniex enġinier tal-elettriku – sa massimu ta’ 45MW.  B’dak li rridu nagħmlu fis-Sikka l-Bajda rridu nilħqu bejn 90MW u 100MW.  Jiġifieri kieku s-Sikka l-Bajda kellha sseħħ illum ma jkollniex ċans li nisfruttaw l-enerġija kollha minn hemmhekk.  It-tielet funzjoni hija li nixtru l-enerġija.  U hawnhekk lill-Ministru Gatt nikkoreġġih ftit fuq dan il-punt, fis-sens li wieħed jixtri enerġija, ma jixtrix green energy, jekk imbagħad tkun trid, tixtri ċ-ċertifikati.  Is-sistema ta’ emissjonijiet hekk taħdem u minn studji li saru dwar l-interconnector – preżenti hawn is-Sur Godwin Sant mill-MRA li daħal iktar fuq dan il-punt – joħroġ li rridu nikkomparaw il-prezz li bih se nixtru l-enerġija u ċ-ċertifikati, mal-prezz tal-enerġija li rridu nistabilixxu.  Li hu żgur huwa li wieħed jaf x’inhu l-prezz ta’ dak li se jiġġenera hawnhekk filwaqt li ta’ dak li se jixtri ma jafux; jista’ jipprevedi x’jista’ jkun imma ma jafx kif se jkun.  

L-Onor. Brincat qabad punt importanti ħafna dwar l-economics of climate change.  Dan tant għadu suġġett ġdid li anke l-mod ta’ kif inhu prevvist li se jkunu l-famużi prezzijiet taċ-ċertifikati se jinbidel.  Il-ġimgħa li għaddiet attendejt għal-laqgħa tal-ministri  tal-ambjent - il-Prim Ministru għandu jattendi l-kunsill il-Ħamis u l-Ġimgħa  and I briefed him fuq is-suġġett – fejn wieħed mis-suġġetti kardinali li baqa’ ma ntlaħaqx qbil dwaru huwa li l-pajjiżi tal-lvant qegħdin jgħidu li għandhom surplus.  U x’inhu dan is-surplus?  Il-ftehim ta’ Kyoto sar fl-1990 meta kkollassa l-ħajt ta’ Berlin u allura l-pajjiżi tal-lvant kellhom emissjonijiet ta’ CO2 għoljin mentri llum mhumiex għoljin, però dan ma jfissirx li d-differenza hija abbażi ta’ investiment li sar biex jitnaqqsu l-emissjonijiet ta’ CO2 imma għax kellhom shrinkage qawwija tal-ekonomija u tal-attività industrijali.  Mela allura anke hawnhekk id-deċiżjoni li għad trid tittieħed dwar dawk li jissejħu l-AAUs, assigned amount units, għall-pajjiżi tal-Ewropa tal-Lvant li huma membri fl-Unjoni Ewropea u anke ta’ dawk li m’humiex membri fl-Unjoni Ewropea, hija li jridu jistabbilixxu x’se jkun fil-qafas tal-post 2012 Kyoto Agreement jew post 2012 Copenhagen Agreement li se jkollna f’Diċembru.  Ir-Russja tant għandha surplus li jekk tiġi biex tnaqqas tista’ ma tagħmel xejn, tista’ lanqas tinvesti ċenteżmu għax ix-shrinkage li kellha huwa naturali.  Mela l-prezz taċ-ċertifikati tal-carbon se jkun abbażi ta’ deċiżjonijiet bħal dawn u fluctuations oħrajn li għad iridu jseħħu.  Illum nistgħu nipprevedu x’jista’ jkun il-prezz tal-enerġija nadifa li nixtru imma m’aħniex ċerti u probabbilment se jkun hemm flazzjonijiet kbar.  

Punt ieħor li rridu nsemmu – u nagħlaq hawn u nitlob lis-Sur Sant sabiex jintervjeni jekk iħoss il-ħtieġa –  huwa li l-impatt fuq l-ekonomija wieħed irid jarah mhux biss abbażi tal-prezz li se nħallsu għall-enerġija li nixtru permezz tal-interconnector imma abbażi tal-impatt fuq l-ekonomija anke f’sens ta’ impjiegi.  Għalfejn għandna bħala pajjiż nirrinunzjaw għall-green jobs li dan il-pajjiż jista’ jikkrea fil-qasam tal-enerġija nadifa u ngħidu li ma niġġeneraw xejn, nixtru kollox bl-interconnector, ma nafux kemm se jkun il-prezz, nistgħu nippreveduh imma jista’ jinbidel u allura jista’ jkun li jkollna nħallsu qares, u sadanittant ngħidu li green jobs creation ma jkollna xejn?  Dak l-aspett ukoll tat-tibdil jew input fl-ekonomija jrid jiġi stabbilit u għandu raġun l-Onor. Brincat meta jitkellem fuq l-economics of climate change għax dan tant huwa kumpless ...  Jiena għadni kemm qrajt it-tieni ktieb ta’ Stern fejn jerġa’ jisħaq li anke wara Copenhagen se jkun hemm proċessi oħrajn.  Il-ġimgħa li għaddiet kien hemm id-deċiżjoni tal-Unjoni Ewropea, jiena ngħid għall-grazzja t’Alla u sforz kemm insistejna aħna, li tipproponi li t-tnaqqis ta’ 20% tal-emissjonijiet tal-karbonju fil-każ tal-marittimu mhux biss isir fil-pajjiżi tal-Unjoni Ewropea imma globalment permezz tal-IMO u għad ikun hemm drives oħrajn għal setturi oħrajn li jkun ifisser li eventwalment il-prezzijiet tal-karbonju jogħlew.  U allura l-appell li nerġa’ nagħmel għal dak li għandu x’jaqsam ma’ renewable energy huwa li jkun aħjar inħejju ruħna biex għallinqas ikollna ammont ta’ renewable energy.  Ma jfissirx li 10% huwa t-terminu ta’ fejn irridu naslu għax probabbilment dan il-pajjiż ikollu jmur għal iktar għax ikun jaqbel lilu ekonomikament li jagħmilha.  Għalhekk huwa mportanti li naraw il-parametri kollha u l-input kollu għall-ekonomija tal-climate change.  

Fuq l-issue tal-administrative capacity napprezza li l-Onor. Brincat jagħmel l-argumenti dwar dan għax kemm jiena, kemm is-segretarju permanenti kif ukoll is-CEO tal-MRA nagħmlu argumenti fi ħdan iċ-ċivil biex ikollna l-appropriate adminsitrative capacity li tkun tista’ tiflaħ terfa’ l-ħteġijiet u d-dmirijiet li għandha l-MRA llum.  Is-Sur Mifsud, li llum huwa l-Awditur Ġenerali, kien is-segretarju permanenti qabel dak preżenti, u anke hu kien jagħmel l-argumenti għall-MRA dak iż-żmien.  Jien ma niddejjaqx li n-nies jagħmlu l-mistoqsijiet biex l-MRA jkollha administrative capacity approprijata għall-ħteġijiet li għandha bżonn, però rridu nifhmu li l-administrative capacity tal-MRA trid tiġi wkoll fi ħdan l-administrative capacity  kollha li jiflaħ jerfa’ dan il-pajjiż għax kemm-il darba jiena u s-segretarju permanenti nagħmlu talbiet għal żieda fl-administrative capacity għal dekasteri oħra li jaqgħu taħt ir-responsabilità tiegħi, imma wieħed dejjem irid ifassal skond id-drapp li jkollu. 

Huwa veru li kif qal l-Onor. Brincat, il-unit jew id-diviżjoni fi ħdan l-MRA se tkun qed tagħmel supervision biex tara li jkun hemm l-implimentazzjoni ta’ dak li se jkun stabbilit fil-qasam tal-avjazzjoni, tat-trasport fl-art u fil-baħar, tal-ġenerazzjoni u l-konsum tad-dawl, u dak li huwa effiċjenza fil-bini u t-tnaqqis tal-konsum.  U huwa importanti li nżommu dejjem quddiem għajnejna li l-aktar enerġija rħisa li għad nistgħu nixtru hija l-enerġija li ma nikkunsmawx għax dik ma tiswilek xejn u hija kollha mirbuħa u għalhekk parti minn dak li se jkun implimentat matul ix-xhur li ġejjin hija l-istallazzjoni tal-ismart meters.  Huwa kkalkolat li permezz tal-istallazzjoni tal-ismart meters – ma jidhirlix li dawn jissemmew fir-rapport – se jkollna tnaqqis ta’ konsum domestiku u kummerċjali ta’ 10% għax in-nies se jkunu qegħdin jifhmu aktar kif il-mod ta’ kif jaħdmu l-appliances tagħhom u anke l-attitudnijiet tagħhom se jkunu qed jeffettwaw il-konsum tagħhom.  Dak waħdu għandu jwassalna għal tnaqqis ta’ konsum ta’ 10% li huwa ammont sostanzjali u li wkoll huwa investiment għal pajiżna.  

Punt li ma semmejtx f’dak li għandu x’jaqsam mal-interconnector huwa l-cost l-ieħor li wieħed irid jistudja.  Dan huwa d-distribution cost li wieħed ikollu jħallas biex jutilizza l-cable li permezz tiegħu ikun jista’ jġib l-enerġija, naturalment apparti l-enerġija nnifisha u ċ-ċertifikati.  

THE CHAIRMAN:  Jidher li dħalna f’oqsma li huma interressanti u għalhekk nistgħu nkomplu bid-diskussjoni f’laqgħa oħra.  Forsi qabel ma naġġornaw nisimgħu l-punti li jrid jagħmel Dr. Ciantar.  

DR. CHRISTOPHER CIANTAR:  Nista’ forsi nitkellem ftit fuq il-punt tal-green leaders peress li ssemma l-punt ta’ x’sehem qed jagħti s-servizz pubbliku f’din il-mixja biex naġġornaw ruħna u nibdew nutilizzaw l-enerġija nadifa.  

Kemm ilhom li ġew stabbililti, il-green leaders ħadmu bis-sħiħ fuq l-immaniġġjar tal-iskart.  Fil-fatt  hawn preżenti l-kordinatriċi tagħhom li forsi tkun tista’ telenka aktar fid-dettall dwar dan.  Waħda mill-prijoritajiet tagħhom kienet li l-uffiċini tal-gvern kemm jista’ jkun jibdew jisseparaw l-iskart u għalhekk għamlu sistema ta’ ġbir ta’ skart separat ħalli jkun jista’ jmur għar-riċiklaġġ.  It-tieni inizjattiva kienet li twaħħlu PV systems fuq il-bjut u s-soqfa kollha tal-Ministeri.  Dan kien investiment kbir li jidhirli kien jammonta għal madwar €140,000 li nqasam bejn il-ministeri rispettivi ħalli jkunu jistgħu jiġġeneraw enerġija nadifa.  Ministeri oħrajn, inkluż tagħna, ħadmu biex bidlu t-tubi, saru assessments fuq kemm il-binja tal-ministeru – għalissa ma frixniex fuq id-dipartimenti imma ffokajna fuq il-ministeri – tikkonsma enerġija, inbidlu l-lampi u ġie monitored il-konsum.  Naturlament dan ma sarx fil-ministeri kollha għax jista’ jkollok green leaders li jkollhom prijoritajiet oħra.  

Rajna wkoll li jkun jagħmel sens li jkun hemm policy għall-green leaders.  Dan fil-fatt ġie mfassal u dalwaqt se nippubblikawh għall-konsultazzjoni ħalli nistradaw aktar il-ħsieb tal-green leaders u kulħadd ikun jista’ jaħdem fuq inizjattivi koerenti milli kulħadd jimxi għal rasu.  Minkejja dan, kien hemm inizjattivi interessanti minn xi green leaders fejn, per eżempju, investew f’photocopier waħda ġo kurutur minflok photocopier jew printer għal kull individwu, u aħna ma rridux li noqtlu dik l-inizjattiva.  Kif qal tajjeb l-Onor. Brincat, huwa importanti li nibdew inkejlu l-konsum tal-enerġija u dan jista’ jsir faċilment għax kulħadd iħallas il-kont tad-dawl u allura suppost diġà teżisti data, kulma jrid isir huwa li din id-data tiġi kkonsoldata b’mod li kulħadd ikun jista’ jaċċessaha.  Naħseb li din l-inizjattiva qabdet triq pożittiva li biha l-użu tal-enerġija nadifa fid-dipartimenti tal-gvern u l-konsum ta’ enerġija effiċjenti tibqa’ tiġi żviluppata.  

ONOR. LEO BRINCAT:  Kemm huwa avvanzat l-audit fil-ministeri?  Qed nistaqsi dan għax meta l-awditur għamel ir-rapport tiegħu qal li kienu lagging behind.  Hemm xi ministeri fejn saru dawn l-audits?  

DR. CHRISTOPHER CIANTAR:  Ma nafx in-numru eżatt ta’ ministeri li fihom saru l-audits – dwar dan tista’ tagħti aktar informazzjoni Ms Farrugia – però jidhirli li hemm madwar ħames ministeri li bħalissa għandhom audits għaddejjin.  Saret sejħa interna ħalli l-inġiniera tal-gvern ikunu jistgħu jagħmlu dawn l-audits, però dan huwa seasonal fis-sens li tistax tagħmlu f’xahar għax ikun hemm bżonn li titkejjel l-enerġija wżata fl-istaġuni kollha, però r-riżultat għandu jkun wieħed interessanti u għandu jiġi ppubblikat ukoll.  Hemm ministeri oħrajn li għadhom ma bdewx dan l-audit, jew għax l-inġiniera qed jaħdmu fuq ministeri partikolari jew inkella għax l-inġinier tagħhom ma bediex minħabba li dan huwa xogħol addizzjonali għall-persuna magħżula.  

ONOR. LEO BRINCAT:  Imma hemm problemi loġistiċi biex jinstabu the right people għalihom?  Jien informat - ma nafx jekk l-informazzjoni li għandi hijiex korretta - li kien hemm ċerti ministeri li ma setgħux isibu the right people.  Ovvjament  hemm differenza bejn li tkun bdejt u ma tkunx ikkonkludejt u bejn li lanqas biss tkun bdejt il-proċess.  Ma nafx jekk huwiex an isolated case jew jekk din hijiex endemika.  

DR. CHRISTOPHER CIANTAR:  Aktar huwa an isolated case.  Fis-sejħa aħna għedna eżatt l-inġinier kemm se jitħallas għal dan ix-xogħol addizzjonali li se jagħmel u dik hija rata stabbilita taħt l-agreement li hemm mal-periti u l-inġiniera, però hemm inġiniera li qed jgħidu li għandhom jitħallasu aktar, u jiena bħala segretarju permanenti u anke l-kollegi tiegħi, qed ngħidu li għandna nimxu ma’ dak l-agreement.  Din hija l-problema loġistika, però hemm inġiniera li jinsabu għaddejin bl-analisi tagħhom u x’ħin jispiċċaw dawk jibdew ministeri oħrajn.  

THE CHAIRMAN:  Il-Ministru.  

ONOR. GEORGE PULLICINO:  Mr Chairman, fuq il-kwestjoni tal-green leaders kien ġie stabbilit b’ċirkolari li fil-performance ta’ kull segretarju permanenti jittieħdu in konsiderazzjoni r-riżultati li jkun hemm mill-green leaders.  Dan għaliex l-esperjenza wrietna li minkejja li ġew appointed ċerti green leaders kien hemm każijiet fejn tħallew għal rashom u ma sabux biżżejjed l-appoġġ tas-segretarju permanenti jew tad-DCS biex jimplimentaw ċerti tibdiliet fl-attitudnijiet u allura s-segretarju permanenti ewlieni b’ċirkolari avvża li l-kwestjoni tal-green leaders għandha tittieħed in konsiderazzjoni fil-performance personali ta’ kull segretarju permanenti.  

THE CHIARMAN:  Is-Sur Mifsud.

IS-SUR ANTHONY C. MIFSUD:  Mr Chairman, kif diġà spjega l-kollega tiegħi, qabel ma l-uffiċċju tiegħi jiffinalizza rapport, nagħmlu an exit meeting mal-esperti tal-ministeru konċernat.  Qed ngħid dan għaliex ġew mgħoddija żewġ rimarki dwar dak li hemm f’paġna 9.  Aħna naħsbu li aħna korretti, li hu zgur huwa li r-rapport aħna ngħadduh lill-ministeru għall-kummenti tiegħu qabel ma nippubblikawh.  

THE CHAIRMAN:  Nirringrazzjakom.  L-iżvolta li ħadet din id-diskussjoni naħseb li tirrikjedi li jkollna seduta oħra għax hemm xi mistoqsijiet u punti li għad iridu jiġu kjarifikati.  Nirringrazzja lil kulħadd u naġġorna l-Kumitat għall-11 ta’ Novembru fl-istess ħin u bl-istess aġenda.  

Fid-8:55p.m. il-Kumitat aġġorna.

